
161. Guta Lag. Kap. 20.





en þar iru til; iru ai þar til, þa skiptin þaun sina milli at
hafþa-tali feþrnis-oyrum.  En far Gutniskr maþr þy-syni wiþr
Ogutniska kunu, þa fyþi hann þaim, þar til et þair iru magandi.
Wilia þair ai lengr miþ feþr wera, a giefi þriar markr penninga
hwerium þaira ok fulk-wapn ok senga-kleþi, faldu[1] ok legwitu
ok wengi ok femtan elnar kleþis til gangkleþa.  Þa en hann
hafr þy-dytrir, þa fyþi ok þaim, þar til et þar iru XVIII (attan l.
atrtan?) ara gamlar; hafi sielfs-wald um gipta þaim, en neqwar
baiþis.  En werþa þar ai giptar, ok wilia þar ai lengr miþ feþr
wera, sen XVIII (attan l. atrtan?) ar iru ut-gangin, þa giefi mark
silfs hweri þaira, ok seng ok gang-kleþi ok ko, eptir emnum
sinum.  Þy-barna ret skal ut-giefa allan miþ kirkiu-manna
skielum.  Far Gutniskr maþr þy-dotur wiþr Ogutniska kunu,
ok falls neqwar wiþr þa þy-dotur, þa hogsli hana miþ IIII
(fiaurum) markum, hwat hann heldr ier Gutniskr eþa Ogutniskr.
En werþr maþr inni-takin miþ þissi þy-dotur, þa loysi undan
hand eþa fot miþ III (þrim) markum silfs.  Far Gutnisk kuna
þy-dotur wiþr Ogutniskan mann, þa hafi sama ret, sum ([2] nussi
war segt. § 15. ([3] Þa en mandr werþr inni-takin miþ
Gutniskri kunu ainloyptri, þa ma hann i stukk setia ok hepta um
þriar netr, ok senda buþ frendum; loysin undan hand eþa fot
miþ siex markum silfs, eþa lati af-hagga, en hann windr ai
undan loyst.  Þa en hann werþr ai inni-takin miþ, utan werþr
barn hanum til handa burit, ok kennir kuna manni barn, en
hann qweþir nai wiþr, þa taki hann miþ sir twa bolfasta menn
af þairi sokn, sum þa war kunan i, þan barn war aflat, ok
sweri so miþ siex manna aiþi, et þair aldri hoyrþin af þy mali
orþ eþa ymil, fyrr þan barn wari fyt; þa fylgir hanum witorþ,
en hann far þa twa bolfasta menn.  Faldr hann, ok far ai
witorþ, þa hafi han witorþ miþ siex mannum, allum sir
iemburnum, ok sweri þet, et hann sei faþir at barni.  En hann taki
wiþr barni siþan ok wiþr myþr, en hann will; þa en [hann] ai
will eþa ai ma, þa giefi henni fullt hogsl, en han Gutnisk ir.
Werþr Gutniskr maþr inni-takin miþ Ogutniskri kunu, þa far
han þriar markr af hanum, ok þoygi ellar, utan hann sei
inni-takin, þar sum hennar seng ir ok hennar haim.  Werþr
Ogutniskr maþr inni-takin miþ Gutniskri kunu, þa byti sum
Aþalgutniskr.  Þa en hann werþr ai inni-takin, ok far þau barn miþ
henni, þa giefi henni hogsl atta markr, ok fyþi sielfr barn sett.
En kennir kuna barn hanum, ok hann qweþr nai wiþr, þa weri
sik miþ samu witnum sum Gutniskr; en barn fyþin þair, sum
hogsl aigu upptaka, faþir eþa broþir en ([4] hann ogiptr ier. Far


	↑ B. falling.

	↑ B. fyrra war segder.

	↑ B. har här nytt kapitel med rub Af inntekt.

	↑ B. han ogipter, A. han ogipt.

